
        
            
                
            
        

    
	Ц. ДАМДИНСҮРЭН

	 

	БУУРАЛ ЭЖИЙ МИНЬ

	 

	 “Улсын хэвлэлийн газар” Улаанбаатар хотноо 1974 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

НОМЫН ТУХАЙ ХЭДЭН ҮГ

	 

	Бяцхан уншигч ирээдүйн алдарт иргэд та бүхэн, эрдэмтэн зохиолч яруу найрагч Ц. Дамдинсүрэнгийн зохиол бүтээлийг «А» үсэгт ацаг тавихаасаа эхлэн уншиж сонсож анх танилцсан нь үнэнтэй билээ. Энэхүү номд яруу найрагчийн зөвхөн хүүхэд багачууд та нарт зориулсан шүлэг, найраглалуудаас нэгэн цогц болгон оруулахыг зорилоо.

	Дамдинсүрэн бага залуугаасаа эхлэн хүүхдийг өхөөрдөн хайрлаж, тэднийг эрдэм номтой, ажилсаг сайн иргэд болгохын төлөө бүхий хүч, ухаан авьяасаа зориулж иржээ.

	 

	«...Гэдийж суун хэлхийж

	Хойшоо суун холхойж...

	Ууж идэхдээ уургын морь

	Урагшаа гишгэхдээ ургаа хад шиг» 

	 

	байж болохгүй гэж зөвлөсөн зөвлөмж сургаал найраглалын нь мөр бадаг бүхэнд шингэсэн байдаг билээ.

	Манай нам засгаас өсвөр үеийнхнийг эрдэм соёлтой иргэд болгон хүмүүжүүлэх талаар дэс дараатай авсан арга хэмжээг Ц. Дамдинсүрэн яруу найрагтаа тусгасаар байгаа нь улс орныхоо түүхэн хөгжлийн зам мөртэй хамт үлджээ.

	«Хоёр настай Ро» шүлэгтээ:

	 

	«Үс нь нарийн бөгөөд хархан

	Зөөлөн мяндасны ширхэгтэй

	Зүс нь бор бөгөөд хөрслөг

	Сайхан монголын шинжтэй

	 

	Ариун тунгалаг ухаантай

	Аз завшаан ихтэй

	Аливаа хүсэл нь бүрдсэн

	Амраг хөөрхөн дүү минь

	 

	Ангаахайн чинээ амандаа

	Алим үмхээд бувалзана

	Аяганы чинээ гэдсээ

	Амтат жимсээр дүүргэнэ»

	 

	гэх буюу «Пионерын лагерь» гэдэг шүлэгтээ

	 

	«Дархан тэнгэрийн амандаа

	Далан хүүхэд нөхөрлөөд

	Даанч сайхан наадмаар

	Даамай ихээр хөгжилдөөд...

	 

	Богд уулын сугандаа

	Бужигнан дэвхцэж баясалдаад

	Бултайж байгаа цэцгээр

	Боролдой биеэсээ үлгэрлээд

	Ийм л сайхан

	Тийм л соньхон» 

	 

	гэжээ.

	Энэхүү шүлгийг уншихад анхны сургууль үүсэж, түүнийг түшиглэн монголын «Хойчийг залгамжлагч багачуудын холбоо» хэмээх пионерын байгууллага нам засгийн ач гавьяагаар байгуулагдаж мөн пионер сурагчдын амрах анхны зусланг Богд хан уулын үзэсгэлэнт нэгэн аманд нээгдэж байсан түүх санаанд яруу тод санагддаг юм гэж пионерын хөдөлгөөний ахмад зүтгэлтний нэг партизан Аюушжав гуай бахархан ярьж билээ. Үүнээс үзэхэд Ц. Дамдинсүрэнгийн хүүхдэд зориулсан шүлэг найраглал нь үнэн бодит байдлаас урган гарсан хийгээд нам засгаас удаа дараа тавьсан бодлоготой, манай нийгмийн хөгжлийн өрнөлттэй холбоотой байдаг. Та бүхний унших бичгүүдэд байдаг «Буурал эжий минь» найраглалыг тэр бээр

	 

	«Гадаад далайн эрэгт

	Гайхамшигт Лениний хотод

	Шинэ цагийн сониныг үзэж

	Шинжлэх ухааны шимийг хүртэж»

	 

	явахдаа бичсэн бөгөөд энэхүү найраглалаараа эрдэм номыг бага залуугаасаа эрхэмлэн сурч, сурсан эрдмийг ард түмэндээ ачтай тустай үйлсээр харуулахыг сэнхэртэл сургаж, бас унасан газар угаасан ус, төрүүлсэн эх эцэг, бүхнийг шингээсэн эх орны үнэ цэнийг дээдлэн хүндэтгэхийн чухлыг илэрхийлэн тусгасан байдаг билээ.

	 

	«Эрдмийн хичээлийг эрхэмлэвэл зүй

	Үүнийг ганц чухал болгоод

	Эхийн сэтгэлийг мартвал буруу»... 

	 

	гэх буюу

	 

	«Хайрт буурал эжий минь

	Харьд яваа хүү чинь

	Хамаг сайхан юмыг

	Ханатал үзэж явна даа...

	 

	Үзэх сургууль сонин

	Үеийн нөхөд олон

	Үндэс бүрийн хүний

	Үр хүүхэд бидний

	 

	Үсний өнгө ялгавартай боловч

	Үйлс явдал ялгаваргүй

	Үг хэл ялгавартай боловч

	Үзэл зорилго ялгаваргүй

	 

	гэсэн мөр бадгууд нь

	«Гайхамшигт Лениний хотод» эрдэм номд шамдан байхдаа төрсөн нутаг, төрүүлсэн аав ээжээ мартаж болохгүй! гэхийн дээр зөвлөлтийн ард түмний өгөөмөр сайхан амьдрал, олон үндэсний хүүхдийн эв нөхөрлөлийг яруу тод илэрхийлж байна.

	Шинэ үеийн багачуудын сэтгэлд мөнх шингэсэн «Буурал эжий минь» найраглал нь Зөвлөлт Туркмений нэрт зохиолч Берды Кербабаевын тэмдэглэж хэлснээр «Монголын яруу найргийн сэдэвт шинэ эргэлт хийж, улс төрийн ухамсар сэргэн хөгжиж байгаа тэр үеийн монголчуудад ер бусын уянгалаг билэг болсон юм» гэсэн нь тус найраглал гарах үеийн түүхт нөхцөлийг зөв дүгнэн, онож хэлсэн байна.

	Дэд эрдэмтэн Д. Цэдэв, Ц. Дамдинсүрэнгийн түүвэр зохиолын оршилд бичихдээ «Ардын аман зохиолоор шимт хөрсөө хийж, уран бүтээлээ туурвихын үлгэр жишээг үзүүлснээрээ Ц. Дамдинсүрэнгийн зохиол найраг өргөн олон уншигчид хамгийн их хүртээмжтэй байдаг билээ» гэжээ. Үнэхээр ч тийм ажээ.

	Бяцхан уншигч та бүхэнд зориулсан Ц. Дамдинсүрэнгийн шүлэг найраглалыг эмхэтгэж толилуулав.

	 

	Жанчивын Шагдар 

	1973 он

	 


ЭРДМИЙН ОРГИЛ

	 

	Эрдэм гэдэг өндөр уулын оргил мэт. 

	Ууланд авирахад бие чармайна.

	Эрдмийг сурахад ухаан чармайна. 

	Уулын оргилд хүрвэл орчмын газрын сайхан үзэсгэлэнтэй байдал тодорхой харагдана.

	Эрдмийг сурвал, хамаг юмны учир сайхан мэдэгдэнэ.

	Эрдэмгүй хүн, эрэг гангын ёроолд байгаа амьтан шиг, тойрон болж байгаа явдлыг мэдэхгүй.

	Эрдэмтэн хүн, уулын оргил дээр гарсан хүн шиг хамаг юмны учрыг сайхан мэдэж байдаг!

	 

	Ц. ДАМДИНСҮРЭН 

	1946 онд

	 


ЭХ ОРОН МИНЬ МАНДТУГАЙ

	 


НАМ

	 

	Эхээс үр төрөх шиг 

	Энгийн ардын дундаас 

	Эрхт нам төрлөө.

	Төрсөн баатар нам нь 

	Түмэн ардаа манлайлав.

	 

	Балар харанхуйг гийгүүлж

	Баярын нарыг мандуулсан

	Баатар хошууч төрлөө.

	Хошууч баатар нам нь

	Хувьсгалт ёсыг тогтоов.

	 

	Түмэн ардын санаа

	Төгс нэгдсэн учраас

	Төрийн нам тогтлоо.

	Төрийн их нам нь

	Түмний хүслийг хангав

	 

	Ардын дундаас төрсөн

	Хувьсгалт ёсыг тогтоосон 

	Намын алдар мандтугай!

	Ардын хувьсгалт намын

	Алдрыг үүрд магтана.

	 

	Олон монголын түшгээр

	Орос Монголын эвээр

	Онц намын ачаар

	Төр улсаа мандуулна.

	Түмэн ардаа жаргуулна.

	 

	1946.

	 


МОНГОЛ АРДЫН ҮНЭН УДИРДАГЧ

	 

	1

	Хэдийнээс чөлөөт амьдралыг хүсэгч

	Хээр талын зоригт монголчууд

	Хэрцгий дарлалын гинжийг эвдэж 

	Хэцүү бэрхийн хүлгийг тайлж

	Үгүйтэй хоосны зовлонг устгаад

	Үүрдийн жаргалын үүдийг нээж

	Үнэн цэнгэлийн үүсгэлийг олж

	Үргэлж баясахын дууг эгшиглэв.

	Өвгөн партизан ялалтаа дуулахад

	Өнгөрсөн дайныг аргагүй дурсана.

	Унгерн Семеновын цагаантныг устгаж

	Өнөөх муу Сюй Шучжаныг дарахад

	Ард олныг нам манлайлж 

	Агуу тэмцлийг бүгдээр хийж

	Аюулт дайсныг ялж гараад

	Амар жаргалыг олгож өгсөн 

	 

	2

	Эрх жаргалант амьдралыг зохиосон

	Энхрий хайрт зүрхний нөхдөө

	Энэ өдөр Монголын ардууд

	Эгшигт дуугаар магтаж байна.

	Сувдаг харгис лам нарын үүрлэсэн 

	Суртлаар мунхруулсан сүмийн оронд 

	Суут их намын гавьяагаар

	Сургууль эмнэлэг олноор байгуулж

	Далай их Зөвлөлт улс ба

	Даяар уужим Монгол улсын

	Тасаршгүй найрамдлын хэлхээ

	Даруй батжиж улам зузаарав.

	Харьяат хоёр улсын ардууд 

	Халуун цусны гүн барилдлагатай

	Халхын голын алдарт дайнд

	Хамт явж байлдсан түүхтэй.

	 

	3

	Энэ үнэн сэтгэлийн найрамдал

	Эзэрхэг дайсанд цохилт болж 

	Эргэлтгүй дарахын нөхцөлийг бүртгэж

	Эрхбиш ялахын цогийг бадруулна

	Үйлдвэрийн газар, байлдааны фронтод

	Үнэн баатрууд төрж байна.

	Үнэн баатрууд эрх жаргалаа

	Үргэлж сэтгэлдээ хадгалж тэмцэнэ.

	Түгшүүрт цаг хэрэв ирээд 

	Түрэмгий дайсан Монголд халдвал

	Түүхт хоёр улсын цэрэг

	Түүний зүрхийг жадаар сүлбэнэ.

	 

	4

	Байдал улирч амьдрал шинэчлэгдэв

	Баатар зориг нямбай ажлаар

	Баялаг болсон монголын ардууд

	Бахтай жаргалыг эдэлж байна.

	Жаргалант амьдралыг баттай олж 

	Жавхлант сүрийг ихэд бадруулж 

	Залуу болсон Монгол орон 

	Залуурч намдаа ихэд талархана.

	Мандсан хувьсгалын цогт удирдагч

	Манай ялгуусан нам мандтугай!

	Малчин ардын жаргалт амьдрал

	Маш бадарч мандах болтугай!

	 

	1944. 

	 


ЭРХ ЖАРГАЛЫГ БАТАЛСАН ХУУЛЬ

	 

	Ариун огторгуйд гийсэн 

	Алтан нарны мандал бол 

	Бадрангуй гэрлээ цацруулж 

	Балрын харанхуйг арилгаад 

	Халуун илчээ соёрхож 

	Хамаг амьтныг тэтгэнэ.

	Ардын төрийг манлайлсан 

	Ачит их намын

	Хатуу тэмцлийн хүчээр 

	Хамаг ардаа жаргуулж 

	Үүрдийн жаргалыг

	Үндсэн хуулиар батлав.

	Илч гэрэл хоёр бол 

	Эрдэнэ нарны чадал юм.

	Эрх жаргал хоёр бол 

	Эрэлхэг намын гавьяа юм.

	………………………………

	Бадарсан хувьсгалын ачаар 

	Байлдсан ардын тэмцлээр

	Байгуулагдсан Монгол улсын

	Батажсан эрх жаргалыг 

	Маш тодоор гаргасан

	Манай үндсэн хууль бол 

	Ардын шударга тэмцлийн

	Ариун хуудасны дунд

	Гарамгай хөдөлмөрийн гараар 

	Ган сэлмийн үзүүрээр

	Алтан өнгөт үсгээр

	Асар нягт бичигдсэн юм.

	Баларшгүй тэмцлээр

	Бат тогтсон хуулийн

	Баярын өдөр болсонд

	Гэрэлт жаргалыг үүсгэгч

	Гэгээн хуулиа биелүүлж 

	Жаргалт хөдөлмөрийн уурхай 

	Чөлөөт улсаа бататгаж

	Манлай хүчит намаа

	Маш нягтаар хүрээлж

	Магад Зөвлөлт орондоо 

	Улам их туслахын

	Уриаг нийтэд гаргая!

	Урагш хурдан давшихын 

	Зоригийг ихэд бадруулъя!

	 

	1943-1956.

	 


ЛЕНИНИЙ МУЗЕЙД

	 

	Баатар тэмцлийн жишээг үзэхээр

	Багш Лениний музейд орлоо.

	Их Ленин баярлаж угтах шиг 

	Ирсэн бидэнд санагдаж байлаа.

	Нэг авгай тайлбарлаж эхэллээ.

	Нээрээ ч бидний сэтгэл хөдөллөө.

	Харах нүдээ цавчмаар боллоо.

	Халуун зүрхээ дармаар боллоо.

	Хайрцагт байгаа бичиг бүр

	Халуун сэтгэлийн үнэн үг

	Хананд байгаа баримт бүр

	Хамаг олны тэмцлийн дүн.

	Үзүүлж байгаа юм бүр

	Үнэн хэргийн баримт байна.

	Ажилчин тариачин хамтарч хөдлөөд

	Алдарт намын удирдлагаар босоод

	Харанхуй ертөнцийг цөм цохиод

	Хаант засгийг бут ниргээд

	Хувьсгалт засгаа тогтоосон байна.

	Хувь заяагаа өөрчилсөн байна.

	Түгээмэл олны заяаг шийдвэрлэсэн

	Түүхт явдлын зангилаа бүрийг

	Мэргэн Ленин гэрэлтүүлж өгчээ.

	Мэдлэг чадвараар удирдаж байжээ.

	Ардууд төрийг барилаа гээд

	Алтан үсэгтэй тунхгийг бичжээ.

	Тариачид газрыг авлаа гээд

	Таатай сайхан хуулийг гаргажээ.

	Эв найрамдлыг чухал гээд

	Эрхэм багш маань сургаж байжээ.

	Их Лениний удирдсан улс

	Идэр аварга шиг босоод ирэхэд

	Шударга тэр улсыг дарахаар 

	Шунахай хөгшин чононууд цуглалаа.

	Гай газар доороос дэгдэж

	Галзуу чоно гаднаас довтолж

	Дайсны сүрэг дайраад ирэвч

	Даяар олны хүч ялжээ.

	Даяар олны тэр хүчийг

	Дайчин баатар Ленин удирджээ.

	Ачит Лениний намтар болбол

	Ард түмний тэмцлийн түүх

	Түүний хийсэн ажил бүр

	Түмэн ардын тусад зорьжээ.

	Орой болтол музейг үзлээ.

	Олон ч юмыг ойлгож авлаа.

	Бас цааш нь үзээд байвал

	Барагдах аргагүй их юм.

	Их ч гэсэн нэг музейг

	Ихийн их Ленинтэй зүйрлэвэл

	Гадаад далайн усны санг

	Ганц дуслаар харуулсан мэт юм.

	Нийт дэлхийн уул хадыг 

	Нэг чулуугаар үзүүлсэн мэт юм.

	Гайхамшигт Лениний их хэрэг 

	Ганц музейд яаж багтах вэ?

	Даян дэлхийд түгж тарсан юм.

	Дайчин тэмцлийн жолоо болсон юм.

	Зөвхөн тэр музейгээс гараад

	Зөвлөлт орны байдлыг ч үзье.

	Багш Лениний байгуулсан төр

	Бат бэхээр мандаад иржээ.

	Хүн төрөлхтний найдвар болсон

	Хүчирхэг улс болоод иржээ.

	Харгис фашистыг ялж дараад

	Хамаг дэлхийн соёлыг аварчээ.

	Тэгш ёсыг тогтоож батлаад

	Тив бүхэнд дуурайл болжээ.

	Ажил хийдэг нь хоолтой болж

	Алхайж суудаг нь цээртэй болж

	Нийгэм журмыг байгуулж төгсөөд

	Нийтийн жаргалт коммунизмыг эхэлжээ.

	Атомын хүчээр цахилгаан гаргаж

	Ардын тусад хэрэглэх болжээ.

	Олны зовлонгийн булаг ширгэж

	Оргилсон ажлын бүтээл бадарчээ.

	Ийм хэргийг Ленин эхэлсэн

	Ингэж тэмцэхийг Ленин заасан!

	Эрх чөлөөний ганц нарыг

	Эзэрхэг Раах залгиж чадсангүй.

	Ардын засагт арваад улс 

	Алтан нар шиг нэмээд мандлаа.

	Дурдсан улсын нэг болох

	Дундад улсад явж үзлээ.

	Ажилчид, ноёдын ордонд амарч

	Тариачид, өрийн дансыг шатааж

	Түшмэд урт хумсаа тайрч

	Эхнэрүүд тэгш эрхийг эдэлж

	Хүний сэтгэлийн бөглөө онгойж

	Хүчирхэг олны чадал оргилжээ.

	Ийм хэргийг Ленин эхэлсэн

	Ингэж тэмцэхийг Ленин заасан!

	Хамгийн түрүүнд Москвад хандаж

	Хайрт Ленинтэй биеэр уулзсан

	Танил нөхөдтэйгөө учирч яриад

	Тал нутгаараа явж үзэхэд

	Тайван жаргал бадран манджээ.

	Тавтай амьдрал бүрдэн тогтжээ.

	Харанхуй үеийн түүхээс үзэж

	Харгис ёсыг өвгөдөөс асууж

	Жаргалт амьдралыг биеэр бүтээж

	Жавхлант ардын хөдөлмөр оргилжээ.

	Ачаа тээсэн тэмээн жингийн

	Аажим тайван алхмын хажуугаар

	Галт тэрэг цувж л байна.

	Ган шувуу нисэж л байна.

	Москва, Бээжин, Улаанбаатарыг 

	Мөнх найрамдлын зам холбожээ.

	Морь сайн эдэлдэг малчин

	Мотор сайн эдэлдэг болжээ.

	Талын малчин, хээрийн нүүдэлчин

	Тархай хүчээ эмхэлж аваад

	Бутархай ажлаа нэгтгэж хийхийг

	Бултаар элбээд оролдож байна.

	Ийм хэргийг Ленин эхэлсэн

	Ингэж тэмцэхийг Ленин заасан!

	Дорно өрнө аль ч зүгт 

	Дотоод гадаад аль ч газар 

	Гаслан зовлонг арилгах тэмцэл

	Газар бүр бадран хөгжжээ.

	Дайн дажингүй амар амьдрахыг

	Даян дэлхийн хүмүүс хүсэж

	Атомын зэвсгийн аюулыг эсэргүүцэж

	Ард түмэн тэмцэн хөдөлжээ.

	Амьдралыг жаргал болгох хүсэлтэй

	Ажлыг чөлөөтэй болгох зорилготой

	Хөдөлмөрийн хүний сэтгэл зүрхэнд

	Хөвчин дэлхийн булан бүрд

	Багш Ленин байнга оршиж

	Баатар тэмцлийг зоригжуулж байна.

	Ийм хэргийг Ленин эхэлсэн

	Ингэж тэмцэхийг Ленин заасан!

	Тэвчих бясалгах журмыг халсан

	Тэмцэх ялах уриаг гаргасан

	Мөнх Лениний амьдралыг мэдэхэд

	Музейд орж үзэхээр барахгүй

	Түүний заасан замаар явж

	Түүхт тэмцлийн магнайд зүтгэвэл

	Үлэмж багшаа ч ойлгож авна.

	Үнэнч шавийн үүрэг ч биелнэ.

	Ийм хэргийг Ленин эхэлсэн

	Ингэж тэмцэхийг Ленин заасан!

	 

	1955.

	 


МОНГОЛ НУТАГ

	 

	Цагаан цасан малгайтай

	Ногоон модон хүрэмтэй

	Хөх усан хормойтой

	Баян Хангай уул минь 

	 

	Маш дэлгэр Хангай минь

	Мал сүргээр дүүрэн 

	Малчин олон монголчууд 

	Жаргал цэнгэлээр дүүрэн

	 

	Алаг цэцгийн хөнжилтэй

	Алтан эрдэнийн хэвэлтэй

	Ариун шимийн хөрстэй

	Атар хээр нутаг минь

	 

	Урагш нийтээр давшиж 

	Улс даяар цэнгэлдэхэд

	Уужим тал нутаг минь 

	Улам тэнэгэр санагдана

	 

	Ариун салхины амьсгалтай

	Алтан нарны тусгалтай 

	Амт төгөлдөр бэлчээртэй 

	Агуу дэлгэр говь минь.

	 

	Мандсан Монгол орны 

	Мал сүргийн олшроход

	Манай дэлгэр говь минь

	Маш сайхан үзэгдэнэ.

	 

	Бадрах замыг олсон 

	Баярын цогийг мандуулсан 

	Баатар дайчин зоригтой

	Баян монгол жаргалтай

	 

	Орос монгол найрамдаж

	Олон даяар баясахад

	Орон нутгийн үзэсгэлэн

	Онц сайхнаар тодорно.

	 

	1943.

	 


ӨЛ БУУРАЛ ХАНГАЙ

	 

	Өл буурал хангай минь 

	Өндөр болоод сүрлэг байна.

	Өлгийд чинь өссөн монголчууд 

	Өөд давшаад мандаж байна.

	 

	Тал говь нутаг минь 

	Тамсаг өвсөөр баялаг байна.

	Таван хошуу мал минь

	Тарган сайхан өсөж байна.

	 

	Уурга барьсан морьтой хүн 

	Уулыг давах зоригтой 

	Улаан нарны гэрэлд 

	Урдах зам нь тодорхой.

	 

	Алтан нарны гэрэлд 

	Амьтан бүхэн баясна

	Ардын хуулийг биелүүлж

	Баярын дууг дуулна.

	 

	Баярт дуугаа дуулж 

	Баатар гараа шамлая

	Бүгдээр гараа шамлавал 

	Бүтээхийн баталгаа тэр мөн. 

	 

	Уудам монгол оронд 

	Улс даяар жаргалтай

	Улаан нарны гэрэлд 

	Урдах зам нь тодорхой.

	 

	1941.

	 


ХЭРЛЭН

	 

	Усан болрын өнгөтэй

	Урт сайхан Хэрлэн

	Урсах сайхан долгиондоо

	Уран хуурын эгшигтэй

	 

	Ариун салхины үлээх нь 

	Алиа дууны аялгатай

	Атар хээрийн залуусын

	Аялах дуу нь бахдалтай.

	 

	Сайхан тал нутагт нь

	Салхи дураар үлээх юм.

	Саруул уужим оронд нь

	Хүн чөлөөтэй давхих юм.

	 

	Хэрлэн яаран урсахдаа

	Хэнтэй уулзахыг бодсон бол

	Салхи яаран үлээхдээ

	Санасан хэрэг юунд бол?

	 

	Морь харин давхисаар

	Хүний зорьсонд хүрэх юм.

	Хүн яаран давхисаар

	Хүссэн амрагтаа очих юм.

	 

	1945

	 


ЭХ ОРОН МИНЬ МАНДТУГАЙ

	 

	Дархан манай хувьсгалт улс

	Даяар Монголын ариун голомт

	Дайсны хөлд хэзээ ч орохгүй

	Дандаа энхжиж үүрд мөнхөжнө.

	 

	Сүүдэр харанхуйг гийгүүлж мандсан

	Сүрлэг гэрэлтэй нар сарыг магтана.

	Сүйрэх цагт Монголоо аварсан

	Сүхбаатар, Чойбалсанг магтана.

	 

	Төөрсөн Монголын гэрэлтэй зам

	Түмэн ардын найртай ёс

	Төгс эрдэнийн ариун хөдөлмөр

	Түмэн жилдээ мөнх мандана.

	 

	Зоригт Монголын золтой ардууд

	Зовлонг тонилгож жаргалыг угтав.

	Жаргалын тулгуур, хөгжлийн түлхүүр

	Жавхлант манай эх орон мандтугай!

	 

	1946.

	 


ЗУГААЦААР МОРДСОН НЬ

	 

	1. Зугаацаар мордсон нь

	 

	Гангар гунгар дуугарсаар

	Галуу шувуу нислээ.

	Ган халуунаас зайлж 

	Сэрүүн уулыг зорьжээ.

	 

	Газрын холоос гарч

	Усны уртыг замнасан

	Галуу шувууг харсаар

	Нэг юм бодогдлоо.

	 

	Зуны дулаан цагт

	Хотод даанч бүгчим

	Зунгаг хөлсөө арчиж

	Лаглайн суух буруу.

	 

	Зуслан газар гарч

	Салхинд явж сэрүүцье

	Зугаа цэнгэл хийж

	Хөдөө гадаа явъя гэж

	 

	Хүлэг сайхан морио

	Барьж аваад уналаа.

	Хүүхэн хонгор түүнийгээ

	Дагуулж аваад гарлаа.

	 

	Хүүрнэн элдвийг ярьж

	Газар усыг сонирхсоор

	Хүсэн зорьсон газраа

	Хүрэлцэн ирж буулаа.

	 

	Маргааш өглөө нь эрт

	Нар гарч байхад

	Маш өндөр уулын

	Мөрөн дээр нь гараад

	 

	Мандах байгалийн өнгийг 

	Харан харан сонирхож

	Магтаж бичсэн шүлгээ

	Та бүхэнд толилуулъя.

	 

	Цав цагаан үүл 

	Хөх тэнгэрт хөвөлзөнө.

	Цаст цагаан уул

	Түүний дотор сүндэрлэнэ.

	 

	Цалгих булгийн ус

	Уулын хормойд сүрчигнэнэ.

	Цагаан хөх цэцгүүд

	Алтан дэлхийг бүрхэнэ.

	 

	Үүл уул сүндэрлэн

	Ус ургамал жигдрэн

	Үзэсгэлэнгийн охь болж

	Баясгалангийн цог нээгдэж

	 

	Үнэхээр сүр жавхлан

	Гуа гайхамшиг бүрджээ.

	Үнэн хайртай нөхөр минь

	Тавтай сууж хараарай.

	 

	2. Үүл

	 

	Хөх мөнх тэнгэрийн 

	Ариун хүрээлэнгийн дунд

	Хөвөн цагаан үүл

	Мөнгөн цагаан үүл

	 

	Хөх огторгуйн мандалд

	Чимэг болон хөвсийж

	Хөх агаарын төвд

	Цэцэг болон мандаж байна.

	 

	Цав цагаан үүл

	Хаш цагаан үүл

	Цааш нааш давхцаж

	Сүлжин ороон тогтоод

	 

	Цаадах хөх огторгуйд

	Цасан угалз болж

	Цагаан луу хээтэй

	Хөх торгоны адил.

	 

	Эрвэгэр цагаан үүл

	Эрдэнийн цагаан үүл

	Энэ үүл эвхрэн

	Тэр үүлтэй давхцаад

	 

	Элдэв зүйл юмны

	Дүрс болон сүглийгээд

	Эргэцүүлж сайн харвал

	Амьд амьтны адил.

	 

	Амраг хөөрхөн бүсгүй минь

	Ажигла тэр үүлсийг.

	Арслан барс хоёр

	Ноцолдож байгаа ч юм шиг

	 

	Ачаатай цагаан тэмээ

	Хэвтэж байгаа ч юм шиг

	Араг үүрсэн эхнэр 

	Бүжиглэж байгаа ч юм шиг

	 

	Хувилгаан цагаан үүл

	Хурмастын цагаан үүл

	Хуурмаг өнгө гаргаж

	Гэгээн наранд гялбалзан

	 

	Хуурай янз гаргаж 

	Уул мэтээр сүмбэрлэвч

	Хурамхан зуур хувилж

	Хурын ус болно.

	 

	Хонгор хайртай хүү минь

	Цув юугаа авсан уу?

	Хоймор байгаа үүлний

	Хормой бие нь бараалж

	Холын өндөр ууланд

	Бороо орж эхэллээ.

	Хоёр нэг цаг болоод

	Үүгээр орох ч болзошгүй.

	 

	3. Уул

	 

	Цагаан үүлний дунд

	Цаст уул сүмбэрлэж

	Цангам зуны халуунд

	Цасан хүрэм өмссөн

	 

	Цавчим цахир хаднаас

	Хүйтэн булаг урсгасан

	Цардмал мөнгөн өнгөт

	Гантиг чулуун уул байна.

	 

	Зуны дулаан цагт

	Өвлийн шинжийг хадгалсан

	Зуурам балчиг халуунд

	Сэрүүн салхийг сэнгэнүүлсэн

	 

	Зугаалах баярлах ардын

	Санаа зоригийг сэргээсэн

	Зуун бээрийн газраас

	Гялалзан харагдах уул байна.

	 

	Мөнгөн дээд орой нь

	Мөс цасанд хучмал

	Мөнх хөх тэнгэрийн

	Мөнгөн цагаан багана

	 

	Мөчит дөрвөн хөлтний

	Мөр нь гараагүй оргил

	Мөгөөрс нимгэн хоолойтны

	Дуу нь хүрээгүй оргил

	 

	Мөрөн гол горхинууд

	Ам бүрээс нь асгарсан

	Мөндөр хур бороо

	Өдөр бүр цутгасан

	 

	Мөлт мөчид харвал

	Үүл гэмээр уул байна.

	Мөшгөж сайн харвал

	Үүлнээс ч өндөр уул байна.

	 

	Элгэн их хаданд нь 

	Бүргэд шувуу хальсан

	Эрэг жалга бүгдэд нь

	Араатан гөрөөс шивээлсэн

	 

	Эелдэг уужим тохойд нь

	Айл малаар дүүрсэн

	Элдэв жимсний модоор

	Эхэл бие нь хучигдсан

	 

	Энгүй их бартаатай

	Сүртэй сайхан уул байна.

	Эргэн тойрон явахад

	Сэтгэлийг баясгах хангай байна.

	 

	Эртний өвгөдийн үед

	Мөргөж биширсэн хайрхан байна.

	Энэ бидний үед

	Шинжиж үзэх нуруу байна.

	 

	4. Ус

	 

	Өндөр уулын оргилд

	Үүл манан тунарна.

	Өндөр түүний хавцлаас

	Түргэн мөрөн урсана.

	 

	Өнөө бидний харахад

	Үүл манан, цас мөс

	Өнгөнд ялгавар олон ч

	Чанартаа гагцхан ус

	 

	Харсаар байтал хувилах

	Тунгалаг хар ус.

	Хамаг амьтныг ундлах

	Рашаан болсон ус.

	 

	Халуун зуны цагт

	Сэрүүцүүлж өгдөг ус

	Халдсан буртаг хирийг

	Арилгаж өгдөг ус.

	 

	Ус шингэн боловч

	Мөс болон хатуурна.

	Ус хар боловч

	Цас болон цайрна.

	 

	Ус хүнд боловч

	Уур болон дэгдэнэ.

	Ус шимгүй боловч

	Түмэн бодисыг тэжээнэ

	 

	Цас мөс хайлж

	Бороо манан бууж

	Царгих ус болж

	Бургих булаг болж

	 

	Цаашаа хэлхээ нийлж

	Хоорондоо холбоо нэгдэж

	Цалгин долгих их

	Мөрөн болоод явчихна.

	 

	Улаан хадны ёроолоор

	Ногоон модны дундуур

	Урсаж байгаа мөрнийг

	Уулан дээрээс харахад

	 

	Ургамал сайхан мод мэт

	Мөчирлөн салбарлан харагдана.

	Урт хөх могой мэт

	Мурилзан мушгиран үзэгдэнэ.

	 

	Газрын өндөр оргилоос

	Хөх усан могой гарч

	Гадаад их далайд

	Шунган орж наадахад

	 

	Гадаад тэр далайгаас 

	Цагаан үүлний луу гарч 

	Газар дээгүүр дүүлж

	Усаар хүрхрэн наадна.

	 

	5. Ургамал

	 

	Нарны гэрэл агаар

	Газрын шим ус 

	Найрамдан зохицсоны хүчээр

	Шалтгаан нөхцөл бүрдэж

	 

	Нарт энэ ертөнцөд

	Ургамал дэлгэрсний дотор

	Навч цэцэг хоёрын

	Уран нарийн нь жигтэйхэн.

	 

	Малтаад үзэхэд газраас

	Шороо чулуу гаравч

	Мандаад ургах зүйл нь

	Уран сайхан ургамал.

	 

	Манай бүтээсэн юм хэдий

	Уран нарийн гэвч

	Магадалж сайтар үзвэл

	Цэцэг навчинд хүрэхгүй.

	 

	Жижиг ногоо үргэлжилж

	Ногоон хилэн дэвсгэр шиг

	Жимс амттан бөнжгөнөж

	Эрдэнэт сайхан унжлага шиг

	 

	Жигдэрсэн нарс зэрэглэж

	Жагссан олон багана шиг

	Жигтэй болоод сонин

	Түмэн бодисын жам юм.

	 

	Уул нуруу хэдийгээр

	Өндөр сүртэй боловч

	Ургамалгүй бол хувхай

	Юуны нь сайхан билээ ?

	 

	Ус урсгал хэдийгээр

	Найртай тунгалаг боловч

	Ургамалгүй бол хоосон

	Юу нь аятай билээ?

	 

	Газар дэлхийн чимэг нь

	Ганган сайхан ургамал

	Гайхаж сонирхож суугаа нь

	Чи бид хоёр.

	 

	Гайхаж харж суухаар 

	Түүгээд авбал яана вэ?

	Гал улаан өнгөтэй 

	Энэ цэцгийг харав уу?

	 

	Залгах үртэй цэцэг

	Дурлуулах өнгөтэй цэцэг

	Зандны үнэр анхилсан

	Цэцэг үүнийг авч

	 

	Залуу нөхрийн энгэрт

	Чимэг болгож хатгая.

	Завсаргүй сэтгэлийн

	Тэмдэг болгож саная.

	 

	6. Цагийн байдал

	 

	Алтан нар гийсэн

	Мөнгөн сар мандсан

	Ариун салхи сэнгэнэсэн

	Зөөлөн хур шивэрсэн

	 

	Амьсгал уур тэгширсэн

	Цэцэг навч дэлгэрсэн

	Аливаа зүйл нь бүрдсэн

	Аятай сайхан цаг байна.

	 

	Урьхан хонгор салхи

	Уулын хөндийд сэнгэнээд

	Ундрах мөрний ус

	Хажуу эргээ цохилоод

	 

	Улиасны навч чичрэн

	Чимээ анир гаргаад

	Уужим агаарын хязгаарт 

	Шонхор шувуу халиад

	 

	Хөх сайхан тэнгэр

	Цагаан үүлтэй хосолж

	Хөх цэнхэр мөрөн

	Ногоон ойтой сүлжиж

	 

	Хөх шар цэцэг

	Алаг эрээн харагдаж

	Хөхөө гургалдай хоёр

	Ээлж дараагаар донгодож

	 

	Түмэн зүйлийн аялгуу

	Чихний ойр сонстоход

	Төгс үзэсгэлэнгийн байдал

	Нүдний өмнө жигдрэхэд

	 

	Төрж өссөн биед минь

	Баярын совин татлаа.

	Төөрч эргэсэн ухаанд минь

	Солонгын зам гарлаа.

	 

	Ертөнцөд гайхамшиг юм

	Их байх бололтой

	Ерөнхий учрыг мэдвэл

	Юм бүгд сонинтой.

	 

	Есөн сард эхлэх

	Сургууль номдоо үзэлтэй.

	Ер нь тэгээд хэлэх үг

	Цөөрч байх төлөвтэй.

	 

	Богд ууланд ниссэн

	Бор шувуу цуцлаа.

	Болох болохгүйг чалчсан.

	Богино хэл минь цуцлаа.

	 

	Хангай ханд ниссэн 

	Хараацай шувуу цуцлаа

	Хамаагүй үгийг чалчихад

	Хэмжээ гэж бий, зогсъё.

	 

	1936.

	 


ГАВШГАЙН ЦОЛ

	 

	Пролетарийн зоригоор

	Баатарлаг тэмцэж

	Тэмцлийн хүчээр

	Ялж гараад

	Идэвх хичээлийг нэмэгдүүлж

	Эрдэм техникийг судлан

	Арга хүчийг эвлүүлж

	Бүтээл чанарыг ихэтгэсэн

	Манлай гавшгай чиний

	Мохошгүй зүтгэсэн

	Марташгүй гавьяаг

	Магтан шүлэглэн дурсана.

	Оргилж байгаа хувьсгалаар

	Донсолж байгаа дэлхий дээр

	Тогтож байгаа социализмыг

	Бүтээж байгаа ажилчны

	Зовлон зүдрэлийг устгах гэж

	Зоны түрүүнд зүтгэсэн

	Нийгэм журмыг байгуулах гэж

	Нийтийн өмнө гавшгайлсан

	Цогт баатар та нартаа

	Цол алдрыг өргөнө.

	Цовоо зоригт нөхдөдөө

	Халуун баярыг хүргэнэ.

	Гайхамшиг бүтээлийг гаргаж

	Гавшгай алдрыг дуурьсган

	Үнэн баримтыг үзүүлж

	Үлгэр жишээг харуулан

	Түг түмэн ажилчны

	Сайшаал дурсгалыг хүлээсэн

	Түйвээх дайсан бүгдийн

	Өшөө хорслыг няцуулсан

	Түмний түрүүнд зүтгэдэг

	Түргэн ажлыг бүтээдэг

	Туршил мэргэжилт чамдаа

	Түүхт сайшаалыг хүргэе.

	Багаж зэвсэг бүтээх гэж

	Балт сүх далайгаад

	Эд таваар үйлдэх гэж

	Эрэг машин хөдөлгөөд

	Хадлан өвс хадах гэж

	Хадуур барьж ажиллаад

	Тариа үр бэлтгэх гэж

	Трактор тэргээ галлаад

	Баршгүйг бүтээсний

	Баларшгүй дурсгалын 

	Бууршгүй алдар чинь 

	Баяр баясгалангаар манд! 

	 

	1932.

	 


СОЁЛЫН АЖИЛЧНЫ ДУУ

	 

	Алтайн цаст мөнгөн оргилд 

	Алтан нарны гэрэл тусах мэт

	Ашид бүрхэгдсэн ардын оюунд

	Агуу эрдмийн туяа цацрав.

	 

	Санаа гэдэг нь уужим юм шүү.

	Саруул гэдэг нь ухаан юм шүү.

	Саруул ухааныг эрдмээр чимэхэд

	Сайн нөхөр Чойбалсан туслав.

	 

	Бүргийг халах эрдмийн шимийг

	Бүрнээр шингээх эрхийг олсон

	Бүстэй бүсгүй монгол цөмөөрөө

	Бүгдийн хайрт намдаа талархана.

	 

	Санаа гэдэг нь уужим юм шүү.

	Саруул гэдэг нь ухаан юм шүү.

	Саруул ухааныг эрдмээр чимэхэд

	Сайн нөхөр Чойбалсан туслав.

	 

	Эцэг нь малч, хүү нь цэрэг

	Эх нь багш, хүүхэн нь сурагч

	Энэ мэтээр бид бүгдээр

	Энх төрийн үйлсэд зүтгэнэ.

	 

	Санаа гэдэг нь уужим юм шүү.

	Саруул гэдэг нь ухаан юм шүү.

	Саруул ухааныг эрдмээр чимэхэд

	Сайн нөхөр Чойбалсан туслав.

	 

	1945.

	 


ПИОНЕРЫН ЛАГЕРЬ

	 

	Дархан тэнгэрийн амандаа

	Далан хүүхэд нөхөрлөөд

	Даанч сайхан наадмаар

	Даамай ихээр хөгжилдөөд

	 

	Богд уулын сугандаа

	Бужигнан дэвхцэж баясалцаад

	Бултайж байгаа цэцгээр

	Боролдой биесээ үлгэрлээд

	 

	Ийм л сайхан

	Тийм л соньхон

	 

	Хөх хөх майхнууд

	Хөвчийн модонд цэнхэрлээд

	Хүмүүжих бидний багачуудын

	Хөгжих зам нь дэлгэрээд

	 

	Хөхөө олон шувуухай

	Энд тэнд донгодоод

	Хүүхэд багачууд бидний

	Хөгжимчин дуучин болоод

	 

	Ийм л сайхан

	Тийм л соньхон.

	 

	Дээр нь хөх тэнгэр мэлцийгээд

	Дэргэд нь олон нөхөд хөгжилдөөд

	Хажууд нь хайрхан ой сүглийгээд

	Ард нь рашаан булаг сүрчигнээд

	 

	Үүгээр түүгээр энэ тэр гүйлдээд

	Эдний дунд би чи оролцоод

	Явбал бас яамай сайхан баяртай

	Зогсвол бас зол сайхан жаргалтай

	 

	Ийм л сайхан

	Тийм л соньхон

	 

	Борооны дусал шивэр шивэр ороод

	Булгийн ус пор пор ундраад

	Хойд руу хор хор хоржигноод

	Хос салаа усан мөчир болоод

	 

	Булт хүүхэд год шод гүйлдээд

	Булчин мах эрчлэн мушгиран чангараад

	Олон хүүхэд ярс ярс жагсаад

	Улаан бүч эрвэс дэрвэс хийсээд

	 

	Ийм л сайхан

	Тийм л соньхон.

	 

	Сэрүүн салхи сэр сэр үлээгээд

	Сэтгэл зүрх луг луг хөдлөөд

	Улбар туг намирс намирс мандаад

	Улаан судал нэвт шувт лугшаад

	 

	Би чи нэг адил нөхөрлөөд

	Бид нар, та нар нэг хамт жагсаад

	Цог жавхлангаа үүсгэн бадруулаад

	Цовоо зангаа гарган хүмүүжээд

	 

	Ийм л сайхан

	Тийм л соньхон.

	 

	Болжмор шувуу гангар гунгар жиргээд

	Бутны ногоо арзайн бурзайн ургаад

	Хуур хөгжим хангир жингэр сонстоод

	Хушны мөчир нэлбэс дэлбэс ганхаад

	 

	Хүсэл зориг давшин давшин оргилоод

	Хүүхэд багачууд инээдэс наадас бололцоод

	Самар жимс сагсайн багсайн ургаад

	Сайхан бүгдээр нөхөрлөн журамлан ижилдээд

	 

	Ийм л сайхан

	Тийм л соньхон.

	 

	Наран саран эргэн эргэн тойроод

	Навч цэцэг найган найган ганхаад

	Насны балчирт пионерын гишүүн болоод

	Наадан хөгжиж эелэн эелэн эвлэлдээд

	 

	Найрамдал журмыг танин мэдэн дагацгаагаад

	Нам эвлэлийн хойноос элсэн залгамжлаад

	Наад талд нь монгол олноо бодоод

	Цаад талд нь цагийн хувьсгалыг санаад

	 

	Ийм л сайхан 

	Тийм л соньхон. 

	 

	1932.

	 


ДУЛМАА ОХИНДОО ДУРСГАВ

	 

	Намар болоход навч цэцэг гандав. 

	Нас ахихад бидний үс бууралтав.

	Навч шарлахад сайхан жимс боловсров.

	Нас өтлөхөд отгон үр төрөв.

	Од шиг цогтой мойл хар нүдтэй

	Отгон төрсөн охиноо бид хайрлана.

	Одоо тэр минь  долоон нас хүрсэнд

	Олны хамт жаргаж явахыг ерөөнө.

	 

	1961.8.12

	 


БУУРАЛ ИЖИЙ МИНЬ

	 

	Халх Монголын малчин

	Хатгин овгийн нүүдэлчин

	Харц язгуурт Дамдинсүрэн

	Харь газар суухдаа 

	 

	Эх нутгаа эрмэлзэж 

	Элгэн саднаа дурдаж

	Эцэг эхээ санагалзаж

	Эгшиглэж шүлэглэсэн нь энэ байна.

	 

	Тал сайхан нутагтай билээ

	Тамсаг сайхан устай билээ 

	Таван хошуу малтай билээ

	Тараг айраг элбэгтэй билээ.

	 

	Өвгөн настай эцгийнхээ

	Өмөг түшигт өссөн би

	Өнөр буурал ижийнхээ

	Өршөөл хайрд хүмүүжсэн би.

	 

	Энэ бие өсөж

	Эрийн цээнд хүрлээ.

	Эр бие чангарч 

	Хүний зэрэг боллоо

	 

	Энд тэнд явж

	Юм үзмээр бодогдлоо

	Эргүүлж тойруулж бодвол 

	Хол явчихмаар санагдлаа

	 

	Залгамж хойд үе байна

	Залуу халуун нас байна.

	Хуучин балраа орхиё гэж

	Хувьсгалт ажилд оролцъё гэж

	 

	Зориг бүхнээ шийдээд 

	Жолоо юугаа атгаад 

	Агуу санаа сэдээд

	Алсын моринд дөрөөлөөд

	 

	Сав шимийн номд

	Санаа зоригоо хандуулаад

	Сайхан төрүүлсэн эхдээ

	Салахын ёсыг гүйцэтгээд

	 

	Сайн мориндоо мордож билээ.

	Салж мордсон тэр цаг

	Санааны дотор илхэн

	Сац бас бодоход 

	 

	Саран мэт тодхон 

	Саяхан мэт санагдавч 

	Сар өдөр өнгөрсөөр

	Санамсаргүй жил боллоо

	 

	Өргөн талд өссөн би

	Үдшийн гэгээг чиглээд

	Ази тивд төрсөн би

	Алс хойдод зориод

	 

	Хөрст дэлхийн хөвөөнд

	Хөх тэнгэрийн хормойд

	Гадаад далайн эрэгт 

	Гайхамшигт Лениний хотод

	 

	Шинэ цагийн сониныг үзэж 

	Шинжлэх ухааны шимийг хүртэж

	Ертөнцийн чанарыг ойлгож авах

	Ердийн боловсролыг оролдоно.

	 

	Наргүй өдөр бүрэнхий

	Саргүй шөнө харанхуй

	Эегүй нөхөр яг

	Эрдэмгүй хүн таг.

	 

	Эцгийн минь сургаал тэр

	Өвгийн минь гэрээс тэр

	Эрхэм сургаал үүнийг 

	Эндэлгүй дагахаар 

	 

	Саваагүй холыг зорьсон тул 

	Сааралгүй эрдмийг хичээх чухал

	Аюулгүй алсыг давсан тул

	Алжаалгүй номыг үзэх чухал

	 

	Эрдмийн хичээлийг эрхэмлэвэл зүй 

	Энийг ганц чухал болгоод

	Эхийн сэтгэлийг мартвал буруу.

	Энхрийлж санах эх минь.

	 

	Үр нь гэсэн намайгаа

	Үнэн сэтгэлийн үүднээс

	Үргэлж санадаг байдлыг 

	Үлгэрлэж гаргаж хэлэхэд 

	 

	Хөвгүүн болон заяасан

	Хөөрхий тэр үр минь

	Хүрээд ирэх болов уу гэж 

	Хүсэн санан эрмэлзэж

	 

	Хөвөөрөн харагдах хөндийн амаар 

	Хөхрөн бүрэлзэх манангийн дундуур

	Хөндөлсөн байх уулын хөтлөөр 

	Хөвөлзөн нүүх үүлний доогуур

	 

	Өглөө үдэш саравчлан харж

	Өдөр шөнө санаашран шаналж

	Унтах бүр уулзан зүүдэлж

	Сэрэх бүр дурсан ярьж

	 

	Зажилсан хоол шимтэй болбол

	Тавагтаа үлдээж

	Балгасан цай амттай болбол

	Данхандаа хоцроож 

	 

	Санан санан сар өдрийг тоолж

	Бодон бодон болзоо хугацааг хэмжиж

	Уулзсан бүгдээс сураглан асууж

	Учирсан бүгдэд хүсэмжлэн ярьж

	 

	Арай гэж өдрийг өнгөрөөвөл

	Асар удалгүй шөнө хэтрээд 

	Алтан наран зүүн зүгээс мандаж

	Аливааг гийгүүлээд маргааш болно.

	 

	Маргаашийн цаана бас маргааш

	Өдөр шөнө ээлжилсээр л байна

	Явчихсан хүү бас ирээгүй 

	Буурал ижий минь дурссаар л байна

	 

	Ингэж ихээр санадаг

	Тэгж ихээр хүсдэг

	Тэр хүн нь аль вэ?

	Аваад үзье, хар даа

	 

	Алд хүрэхгүй хэмжээтэй

	Атигар бага биетэй 

	Суу залиар сулхан 

	Сурсан эрдмээр дульхан 

	 

	Байлаа гээд илүүдэх нь бараг

	Үгүй гээд дутагдах нь бараг

	Ийм л хүн 

	Энд явж байна.

	 

	Хөөрхий зайлуул ижий минь

	Хөөршөөж намайг харахлаар

	Муу бүгдийг сайн болгож 

	Муухай бүгдийг сайхан болгож

	 

	Тагжгар туранхай биеийг минь

	Тантайчихсан тарган гэх

	Дахлай хөх нүүрийг минь

	Мантайчихсан цагаан гэх.

	 

	Задгай үгийг ингээд нурштал

	Зарим таньдаг нөхдийн хэлэх нь:

	“За яршиг нөхөр гуай 

	Завхай үгийг бүү донгос!

	 

	Эхийн сэтгэлийг мэдсэн юм бол 

	Эргэж хардаггүй учир юу вэ.

	Эхээ очиж өргөхгүй 

	Дэмий чалчаад юу хийнэ.

	 

	Гэнгэнэж гунганаж суухын оронд

	Гэртээ харивал барлаа биз

	Эхийгээ очиж өргөвөл 

	Элбэрэл гэдэг нь тэр шүү”

	 

	Үгүй ! Нөхөр учир байна

	Үнэнийг хэлэлцье нягтаар

	Үнэмшиж чагнавал над хэрэг

	Үргэлжлүүлж бодвол хэнд ч хэрэг 

	 

	Аавын бийд хүнтэй танилцах

	Агтын бийд газар үзэх

	Эд хураахаар эрдэм сурах

	Эртний мэргэдийн сургаал биш үү

	 

	Энэ ертөнцөд хүн гэж төрөөд 

	Эрдэм сурахгүй тэнэгээр өтлөх үү?

	Энэ цагт эр гэж өсөөд

	Гэрийг сахиж насыг барах уу

	 

	Яршиг төвөг хоёроор 

	Өөрийн биеийг эрхшүүлж

	Мэдэхгүй чадахгүй хоёроор 

	Хамаг хэргийг мухарлаж

	 

	Эхнэрээсээ ондоо хүнтэй танилцалгүй

	Эмээлээс өндөр даваа давалгүй

	Айлаасаа бусдын үүдийг таталгүй 

	Ахаасаа бусдын занг мэдэлгүй

	 

	Гэдийж суун хэлхийж

	Хойшоо суун холхойж

	Хуучнаа баримтлан үхширч

	Яг баримтлан ягширч

	 

	Унтах идэх хоёрыг 

	Жаргал болгон эрхэлж 

	Нүд нуух анилдан 

	Гэдэс гүзээ цүрдийн

	 

	Ууж идэхдээ уургын морь

	Урагшаа гишгэхдээ ургаа хад

	Ухарч гэдрэгээ уллаж

	Улбайж балбайж хэвтэх нэг муухай.

	 

	Эхээс үр хүүхэд төрсөөр

	Үрээс үүд өрх үүссээр

	Хүн нь зон болж яваа

	Хүлэг нь сүрэг болж яваа

	 

	Өнөр сайхан монгол үндсээ хөгжүүлж

	Өргөн сайхан эрх чөлөөгөө бадруулж 

	Өтгөн сайхан мал сүргээ өсгөж

	Өн сайхан нутаг усаа эзэмшиж

	 

	Айл зэргэлдээ олон улсаас хоцрохгүй

	Ах дүү түмэн үндэстнээс гээгдэхгүй

	Бохир бүдүүлэг ёсоо халахын төлөө 

	Боловсон чийрэг байдалд дэвшихийн төлөө

	 

	Өөрийн биеийг гололгүй

	Өчүүхэн чадлыг чамлалгүй 

	Алд биеийг гамналгүй 

	Алхайж суун залхууралгүй

	 

	Аль байдаг чадлаар чармайж 

	Арга ухаан бүгдээ нэмэгдүүлж 

	Олон нөхдөө хөгжөөн уриалж

	Олон түмний төлөө зүтгэх нэг чухал.

	 

	Үрийг хүмүүжүүлэх ачит эхээ

	Үүрдийг уламжлах алтан хэлхээ!

	Түмд төлөө нэмээд

	Төрд үрээ нэмээд

	 

	Энэ миний хүү гэж 

	Олны сүрэгт оруулаад 

	Энхрий миний үр гэж

	Улсын зэрэгт явуулаад

	 

	Хайрлах гээд тэвэрч суулгүй

	Халдаж чангалж сургаад

	Хал үзүүлж хашир болгох

	Харьд явуулж догь болгох нэг чухал.

	 

	Ийм ийм учруудыг 

	Илэрхийлж бүгдийг хянавал 

	Ингэж миний яваа нь 

	Илүү ч биш зөвтэй

	 

	Эхийн санаа үрд 

	Үрийн санаа ууланд

	Уулын цаана ус 

	Усны цаана уул 

	 

	Зуун уулыг давж 

	Мянган усыг гатлаад 

	Энэ газар суухдаа

	Эхээ дурсан санагалзахыг

	 

	Буруу гэж хэлэх үү та?

	Буц харь гэж болох уу та?

	Ахин ахин бодохлоор

	Аргагүй учир ийм шүү нөхөр минь!

	 

	Элдэв газар тэнэсэн

	Элбэрэл багат хүү миний

	Энэ мэт гайхаш тасарч

	Эхээ дурссан санаа

	 

	Цал буурал ижийг минь

	Цаглашгүй мэнэрсэн сэтгэлийг

	Цайг сүүгээр сүлэх мэт

	Цаг зуур ч баярлуулах болоосой

	 

	Ачит буурал ижий минь

	Амраг үрээ дурсан байж

	Амьсгал санаагаа алдан байж

	Алаг нүдээ анин харан байж

	 

	Ариун тунгалаг нулимсаа унагаадаг бол 

	Алимад түүний дусал бүр

	Алсад суугаа миний зүг 

	Рашаан болон цацраг даа

	 

	Асралт ижий минь ээ, хүү чинь

	Аль нэгний зарц болж яваа биш

	Арван шар цай олж ядаж яваа биш

	Ардын төлөө чин санал барьж 

	 

	Амгалант сайн цагийн босгыг алхаж

	Алдарт гэгээн оронд эрдмийг суралцаж

	Амар мэнд яваа учрыг минь мэдээд

	Ай хөөрхий ижий минь гуниг арилах биз

	 

	Хайрт буурал ижий минь

	Харьд яваа хүү чинь

	Хамаг сайхан юмыг 

	Ханатал үзэж явна даа.

	 

	Энэ газар над 

	Элдэв зовлон байхгүй

	Энхрий хүүгийн төлөө 

	Эх минь битгий зов доо.

	 

	Эндхийн хүн намайг 

	Эцэг эхийн адил 

	Элдэв зүйлд тэтгэж 

	Эрдэм номд сургана

	 

	Үзэх сургууль сонин 

	Үеийн нөхөд олон 

	Үндэс бүрийн хүний 

	Үр хүүхэд бидний

	 

	Үсний өнгө ялгавартай боловч

	Үйлс явдал ялгаваргүй

	Үг хэл ялгавартай боловч

	Үзэл зорилго ялгаваргүй 

	 

	Энэ их оронд

	Элдэв үндэсний хүмүүс 

	Эзэн хүн мэт алхалж

	Эрх жаргалаар амьдарна.

	 

	Харгис хуучны ёс бол 

	Хайлах цас мэт устаж байна.

	Хамгаар эрхт ёс бол 

	Хаврын цэцэг мэт дэлгэрч байна

	 

	Ачит Ленин багшийн

	Асар мэргэн удирдлагаар 

	Ажилчин тариачин нэгдэж 

	Арга хүчийг хавсарч

	 

	Олны гяндан болсон 

	Орос орныг хувилгаж

	Ард түмний эзэмших 

	Ажлын ордон болжээ.

	 

	Жаргалын энэ ордонд

	Соёлын наран мандаж

	Уужим болоод гэрэлтэй

	Улам хөгжих замтай

	 

	Нийт хүн бүгдээр 

	Нэг гэрийн ах дүү мэт

	Нийлж ажлаа бүтээх 

	Нийгэм журам тогтжээ.

	 

	Идэвх зоригт баатрууд 

	Их ажлыг бүтээгээд 

	Илтэд үрийг үзэж

	Инээх баясах хосолно.

	 

	Эдний хийсэн юмыг 

	Эзэрхэг ноёд булаахгүй 

	Хийсэн ажилд тохируулан 

	Хэмжээ зүйгээр хуваарилна

	 

	Энэ сайхан газарт 

	Эрдэм сурч яваа минь

	Эрхэм дээд аз гэж

	Эх минь анхаарч мэд дээ.

	 

	Азтай хүү би чинь

	Алс газар сууж байна.

	Ах дүү хоёр минь

	Амраг эхээ өргөж байг.

	 

	Миний бие эзгүй ч болов 

	Миний нөхөд үлдсэн

	Эрвэй би эзгүй ч болов 

	Эх янаг чамайгаа

	 

	Ах дүү минь хүндэлнэ

	Амраг нөхөд минь асарна

	Хөнжлийг чинь дэлгэнэ, дүү минь

	Хөлийг чинь хучна, бэргэн минь,

	 

	Өнөө маргааш гэж яаралгүй 

	Өег тавтайгаар бодож 

	Санаа амар сэтгэл тэнийж

	Бие амар хөл жийж

	 

	Жаргал эдэлж амар суу даа

	Жирийн янзаар тайван бай даа

	Жил болж чөлөө тавих цагт

	Жиг болж би нэг харих шүү, ижий минь.

	 

	Цаг улирлын дулаарахад

	Цас мөсний хайлахад

	Харьсан шувуу ирдэг

	Явсан хүн эргэдэг

	 

	Хатаж хоцорсон өвс ногоо 

	Нар чийгээс амьдран ургана.

	Хагацаж явсан эх хүү 

	Баяр цэнгэлээр уулзан золгоно.

	 

	Санасан хэрэг сэтгэлчлэн бүтээд

	Хэлсэн үг ёсчлон болоод 

	Уулзсан цагт өлзийтэй болтугай

	Учирсан хойно жаргалтай болтугай.

	 

	ЛЕНИНГРАД

	1934.8.25 

	 


ХОЁР НАСТАЙ РО

	 

	Дээшилж яваа Монголын

	Дэвшиж яваа У-гийн

	Дэлгэрч яваа Сү-гийн

	Өсөж яваа Ро-гийн

	 

	Нүд нь дүгрэг бөгөөд харавтар

	Тунгалаг толийн гэрэлтэй

	Шүд нь хурц бөгөөд

	Цагаан лавайн өнгөтэй

	 

	Үс нь нарийн бөгөөд хархан

	Зөөлөн мяндасны ширхэгтэй

	Зүс нь бор бөгөөд хөрслөг

	Сайхан Монголын шинжтэй

	 

	Ариун тунгалаг ухаантай

	Аз завшаан ихтэй 

	Алив хүсэл нь бүрдсэн

	Амраг хөөрхөн дүү минь

	 

	Ангаахайн чинээ амандаа

	Алим үмхээд бувалзана.

	Аяганы чинээ гэдсээ

	Амтат жимсээр дүүргэнэ.

	 

	Толинд байгаа дүрстэйгээ

	Тоглон инээн наадна.

	Тохойн чинээ биеэрээ

	Бүжиг хийх гээд дэвхэцнэ.

	 

	Аятай харагдсан бүгдийгээ

	Ай ээ гэж дуудна

	Аав ээжээ харахдаа

	Аав аа, маам аа гэж байна.

	 

	Балга хүрэхгүй шөлийг

	Барж ядан ууна.

	Үмх хүрэхгүй махыг

	Үлтэлж ядан иднэ.

	 

	Үдээс үдэш болтол

	Үүргэлж бүр ядарчихна

	Үргэлж юм оролдсоор

	Нойр нь бүр хүрчихнэ.

	 

	Тэнд энд гишгэсээр

	Тэнтэр тунтар явна.

	Тэвдэж яарч явсаар

	Тээглэж бүдэрч ойчно.

	 

	Бөгдөгнөж байгаад мөлхөнө.

	Бондгонож байгаад босно.

	Муу муу гээд заана.

	Хош хош гээд хараана.

	 

	Боргоцой гараа сарвайгаад

	Боов боов гэж бархирна.

	Өгөхгүй бол уйлж гарна.

	Уйлаад унжаад ирэхлээр

	 

	Нүүр нь улайн үрчийгээд

	Нүд нь онийн гурвалжлаад

	Нулимс нь ундран дуслаад

	Нус нь бөнжгөнөн гоожоод

	 

	Бий чадлаа шавхаад

	Бияа бияа гэж бархираад

	Аав ээжээ маажлаад

	Аргадаж авахыг горьдоно.

	 

	Эрээн мярааныг харуулбал

	Ингэж уйлахаа больчихно.

	Ээж нь аваад аргадвал

	Мээмээ хөхөөд тайвширна.

	 

	Тохойн чинээ биетэй 

	Ханцуйн чинээ дээлтэй

	Бээлийн чинээ малгайтай

	Балчир нялх дүүгийн минь

	 

	Аавдаа алт болсон

	Ээждээ сувд болсон

	Энхрий булбарай бие нь

	Эсэн мэндээр хүмүүжиг.

	 

	Бага жаахан бие нь 

	Батжин сайнаар торниг

	Бадамлянхуа цэцэг мэт 

	Бадран сайнаар дэлгэрэг.

	 

	Ай хөөрхий Ро минь 

	Эрэгтэй хоёрын дээр

	Эмэгтэй гурвын хамт

	Тааруухан таван дүүтэй болоорой.

	 

	Хуучин цагийн сүүлд

	Хувьсгалт цагийн эхэнд

	Харанхуй үеийн өнгөрөхөд

	Гэгээн замын нээгдэхэд

	 

	Тохиолдож төрсөн зол байна

	Олныг үзэх гайхамшиг байна

	Эрдмийг сурах завшаан байна.

	Энхжин жаргах заяа байна.

	 

	Арвидах шинийн сар шиг

	Дэлгэрэх хаврын цэцэг шиг

	Өдөр бүр өсөж байгаа 

	Цаг бүр чадалжиж яваа

	 

	Эрхэм янаг дүүдээ

	Захих захиа, хэлэх үг

	Заах сургаал, бэлэглэх ерөөл минь

	Арав шахам наснаасаа

	 

	А б холбосоор

	Ахих шатаа дамжаарай

	Арав тавыг нийлүүлсээр

	Дөхөх замаа олоорой.

	 

	Бэх цаас учруулсаар

	Бичгийн эрдмийг сураарай

	Эрдэм ажлыг хосолсоор

	Эрхэм гавьяаг байгуулаарай.

	 

	Хоёр хүрээгүй нялхдаа

	Туурайт морины давшгүй 

	Тураг шувууны дэвшгүй

	Түмний газар хүрчхэж дээ.

	 

	Гар нь ганзаганд хүрвэл

	Гадаад далайг туулах байх.

	Хөл нь дөрөөнд хүрвэл

	Хөрст дэлхийг тойрох байх.

	 

	Ээ хөөрхөн Ро минь

	Аэропланаар энд тэнд нисэж

	Галт тэргээр газар бүр зугаацаж

	Газар усны гайхамшгийг үзээрэй.

	 

	Түүнээс Монголдоо буцаж

	Төв журмаар явж

	Төвшин голомтыг байгуулж

	Түгээмэл ихээр жаргаж

	 

	Таван ханатай гэр барьж

	Тал дүүрэн мал бэлчээж

	Зуун адуу ууландаа хурааж

	Мянган хонь гаднаа хотлуулж

	 

	Тогоо дүүрэн сүү хөөрүүлж

	Торх дүүрэн өрөм хурааж

	Суулга бүгддээ тараг бүрж

	Сав бүрддээ аарц шүүж

	 

	Шинэ ааруул хүүдийгээр гаргаж

	Шилдэг айраг хөнөгөөр сөгнөж

	Шимийн архи аягаар бялхуулж

	Шингэн зөөхий хувингаар уудалж

	 

	Аав ээждээ өргөн дэвшүүлж

	Ах дүүдээ өгөн хүндэлж

	Халуун зуураа найрлан цэнгэж

	Харь олныг зочлон хуримлаж

	 

	Эцэг өвгөдийн сайшаалыг сонс

	Эмгэд хөгшдийн ерөөлийг дуул

	Ард олондоо их тус бол

	Амар жаргалыг ихээр эдэл!

	 

	1935

	 


БҮГДЭЭРЭЭ НАЙРАМДАХЫГ БИД ХҮСНЭ

	 


АЛТАН ГАДАС

	 

	Талын шуурга болоход

	Тарсан малыг эрсээр 

	Харанхуй шөнө болоход

	Харгуй замаа алдаж

	 

	Өргөн говийн дундуур 

	Өөд сөөргөө тэнэсээр

	Өглөө болохыг хүлээхээс 

	Өөр аргагүй болоход

	 

	Сохор хар шөнийн

	Соргог ганц нүд 

	Гэрэлт алтан гадас 

	Гэгээн замыг соёрхож 

	 

	Хөдөө газар намайг 

	Хөлдөж үхэх аюулаас 

	Олон удаа аварсныг

	Огт мартах аргагүй.

	 

	Хоног өнгөрөх бүр 

	Хойд зүгийг харж

	Холын одыг ажиглаж 

	Хонио хариулж явтал 

	 

	Тэнгэрийн Алтан гадасны

	Тэр зүгт бас 

	Газрын Алтан гадас

	Гал адил гэрэлтэж

	 

	Улаан өнгийн туяаг

	Умар зүгээс цацруулж 

	Удтал төөрсөн ертөнцөд 

	Урагшлах мөрийг олгов.

	 

	Нэг Алтан гадас нь

	Хөх тэнгэрийн од юм.

	Нөгөө Алтан гадас нь 

	Ленинград хот юм.

	 

	Тэнгэрийн Алтан гадас 

	Төөрсөн хүнийг авардаг

	Дэлхийн Алтан гадас

	Төөрсөн орныг авардаг. 

	 

	Тэр одны гэрэлд 

	Тэнхрэх замыг олсон

	Өргөн тал нутаг минь

	Өнөр монгол орон минь!

	 

	Харанхуй шөнө төөрвөл

	Харах од хойно бий !

	Харгис дайсан халдвал 

	Аврах газар хойно бий!

	 

	Гэтэл харин саяхан 

	Гэрэлт сайхан одыг 

	Хэсэг үүл хаах мэт

	Хэрцгий дайсан халдаж

	 

	Хорт мангас Гитлер

	Хомхой нохдоо турхирч

	Ховдог махчдаа дагуулж

	Хорт утаагаа манарааж 

	 

	Хувьсгалын голомтыг самардахаар

	Хулгайч гараа сарвайж 

	Дэлхийн Алтан одонд 

	Тэсрэх бөмбөг хаяж байна. 

	 

	Саваагүй муусайн ноход 

	Саранд хуцахын адил 

	Самуун муусайн фашистууд 

	Ленинградад халдаж 

	 

	Ангайж ирсэн амандаа 

	Атга шороо үмхэж байна. 

	Сарвайж ирсэн гартаа

	Сайрын чулуу тэвэрч байна.

	 

	Хөгжил цэнгэлийн орон 

	Хүмүүжил эрдмийн уурхай 

	Хөдөлмөр бүтээлийн ордон 

	Хөгжилт сайхан Ленинград 

	 

	Харанхуй шөнө болоход 

	Алтан од шиг гялалзана.

	Халдах дайсныг ирэхэд

	Төмөр хэрэм шиг батажна. 

	 

	Агаарын Алтан гадас 

	Ашид мөнх гялалзах мэт 

	Дэлхийн Алтан гадас 

	Дэлгэрч мөнх мандана

	 

	1941.

	 


МАНАЙ ЦЭРЭГ

	 

	Баяртай цогтой зоригоор

	Баатарлан жагсдаг

	Бардам хурц сүрээр

	Батлан хамгаалдаг

	 

	Идэвх хичээлт Монголын шилдэг

	Идэрхэг хүчит ардын хүүхэд

	Шаламгай зоригт залуу настан

	Шударга зүтгэлт хувьсгалт цэрэг,

	 

	Оргилж мандсан хувьсгалаар

	Тогтож байгуулагдсан Монголыг

	Довтлох дайснаас арчлан хамгаалж 

	Дотрын дайсныг шантлан дарах

	 

	Гал улаан тугтай 

	Гавшгай их чадалтай

	Гайхамшиг их сүртэй

	Гавьяа төгөлдөр хувьсгалт цэрэг

	 

	Төрийн хүрээ ардын түшиг

	Төмөр муна гал шилбүүр мэт

	Төгс чадалт хувьсгалт цэргээ

	Түмэнтээ баясаж мянгантаа хүндэлнэ.

	 

	Аэропланаа нисгэн хүржигнүүлбэл

	Эсэргүү дайсны зүрх чичирнэ.

	Их буугаа бэлтгэн зоовол 

	Идэмхий дайсны эрүү хавжигнана.

	 

	Хурдан морио гуядан харайлгавал

	Холын газар дэргэд болно.

	Хурц сэлмээ сугалан гялалзуулбал

	Хомхой дайсны зориг мохно. 

	 

	1932.

	 


МОРЬТ ОТРЯД

	 

	Газар доргим урай хашхирсан 

	Ган сэлмээ дайсанд далайсан

	Гавшгай манай морин отряд

	Гадаадын дайсныг магадтай дарна.

	 

	Эрийн чадлыг ихэд бадруулсан

	Эх орноо арчлан хамгаалсан

	Эрэлхэг манай морин отряд

	Эзэрхэг дайсныг магадтай дарна.

	 

	Хэрцгий дайсан бидэнд халдаж

	Хэрэв түгшүүртэй цаг тохиолдвол

	Хэзээ боловч бид бэлхэн

	Хэмх цохиж дайсныг дарна.

	 

	Маш баатар чин зоригт

	Манай шилдэг морин отряд

	Маршал Чойбалсанг нягт хүрээлж

	Мандсан орноо бат хамгаална.

	 

	1942.

	 


ТАНКЧ

	 

	Төрсөн нутгаа хамгаалахад

	Түмэн цэрэг хүчтэй.

	Түмэн цэргийн хэрэглэх

	Төмөр танк сүртэй.

	 

	Дархан хилээ хамгаалахад

	Давхар болд хэрэм шүү.

	Дайсны хоншоор цухуйхад

	Далайх төмөр нударга шүү.

	 

	Шунахай дайсны өмнөөс

	Суман мөндөр бэлэглэж

	Хорт дайсны сүргийг

	Хоггүй арилгагч танкнууд

	 

	Дархан хилээ хамгаалахад

	Давхар болд хэрэм шүү.

	Дайсны хоншоор цухуйхад

	Далайх төмөр нударга шүү.

	 

	1942.

	 


БАТ ХОЛБОО

	 

	Баатар зүрхний эх орон 

	Бадралт сайхан Москва хотоос

	Баярын наран ургаж мандахад

	Баттай жаргалыг бид олсон

	 

	Атар талын малчин монгол

	Агуу тэмцлийн энэ цагт

	Амар жаргалаа хамгаалахын төлөө

	Ачит улстай хамт явна.

	 

	Үнэнч хөвгүүдийн халуун цусаар

	Үүрд гагнагдсан манай холбоо

	Үндэс мөчир хоёрын адил

	Үнэхээр нягт амьдралын чанартай

	 

	Хортон дайсныг халдаад ирэхэд

	Хоёр улсын цэрэг хамтарч

	Ховх цохиж дарсаар ирсэн

	Хойшид ч бас ийм л байна.

	 

	Баруун газрын хар луйварчин

	Баатар Зөвлөлт оронд халдаж 

	Барагдашгүй бузар хэргийг

	Балмад харгисаар хийж байвч

	 

	Идсэн эрүү хувхайрч дуусдаг

	Идүүлсэн бутнаас цэцэг ургадаг

	Идэмхий фашистын бузар эрүү

	Их удахгүй хувхайрч дуусна.

	 

	Африкаас Сталинград хүртэл

	Агуу ялалтын дохио сонстож

	Баярын үүр нэгэнт цайж

	Баатар тэмцлийн ялалт ойртлоо.

	 

	Коммунизмын замаар удирдуулж яваад

	Хорвоо ертөнцийн хаалгыг нээсэн юм.

	Коммунист намаар толгойлуулж  байлдаад

	Хортон дайснаа лавтай дарна.

	 

	1942-1956.

	 


ЯЛАЛТЫН ХЭНГЭРГИЙГ ЦОХИЛЦЪЁ

	 

	Майн баярыг чөлөөтэй ёслох

	Манай нийтийн эгнээ өргөжиж

	Гал улаан тугийн илч

	Газар бүхэнд дэлгэрч байна.

	 

	Ертөнцийг гийгүүлэх нарны адил

	Ерөнхий бүгдийн аврал итгэл

	Хайрт найз Зөвлөлтийн цэрэгт

	Хамаг үйлсээ бүтээхийг ерөөе.

	 

	Яргачин Германы хар зүрхэнд

	Ялалтын бөмбөг нижигнэн дэлбэрэхэд

	Дэлхий дахины ариун зүрх

	Дэлгэр баяраар лугшиж байна.

	 

	Бүх Монголын ард бид

	Бүрэн ялалтын хэнгэргийг цохилцож

	Бүтээх тусаа арвижуулахыг тэмдэглэж

	Бүгдийн баярыг хамтаар ёсолно.

	 

	1945.

	 


УЛААН ТУГИЙГ МАНДУУЛАВ

	 

	Дэлхий дахины олон улсыг 

	Дээрэмдэн хядах голомт болсон

	Дээрэнгүй Гитлерийн уурхай сүйдэж

	Дэлбэрч бутарч унав.

	 

	Харгис Герман дарагдаж

	Харш дайсан сөнөж

	Хас тэмдэг нь хэмхэрч 

	Хар туг нь урагдав.

	 

	Хамаг улс бүгдээр

	Хамтын ялалтыг тэмдэглэж

	Ханашгүй баясаж байгаа

	Хаврын энэ дэлгэр цагт

	 

	Хамаг Монгол нийтээр

	Хайрт Зөвлөлтийн цэрэгт

	Халамж сэтгэлийг илэрхийлж

	Халуун баярыг хүргэнэ.

	 

	Баатар улаан цэргийн

	Бахтай ялалтад зориулж

	Бадарсан улаан тугийг 

	Баярын тэмдэг болгож

	 

	Байшин гэр бүрд 

	Бадруулан хийсгэж ёслов.

	Бадам эрдэнийн өнгөт

	Бадарсан улаан туг минь

	 

	Баруун зүүн газар бүр

	Баяр жаргалын сүлд болж 

	Бадран мандаж байна.

	Бадрангуй тэр тугийг

	 

	Баригчдын ариун зүрхэнд

	Багш Лениний номлол

	Байнга оршиж байдгийг

	Баталж бид илэрхийлнэ.

	 

	Ариун улаан туг минь

	Алтан нарны адил

	Арван зүгтээ цацарч

	Аливаа харанхуйг гийгүүлэв.

	 

	Улаан тугтны эгнээнд

	Уудам Азийн Монгол

	Урьд хэдийнээс багтаж

	Угийн найз Оросын хамт

	 

	Урагш давшин жагсаж

	Улам зоригоо бадруулж байна.

	Эзэрхэг Гитлерийн Германы

	Эвэр сүүл болж нөхөрлөсөн

	 

	Элдэв янзын түрэмгийлэгчид

	Энэ сайхан дэлхий дээр 

	Энд тэнд бугшиж 

	Эрх чөлөөг эсэргүүцэгч

	Эзэрхэг дайныг хийж байвч

	 

	Тэнхлэг гол нь хугарахад

	Тэрэгний дугуй хэмхрэх мэт

	Тэрслүү Германыг дарагдахад 

	Түүний хамсаа ялагдана.

	 

	1945.

	 


БҮГДЭЭРЭЭ НАЙРАМДАХЫГ БИД ХҮСНЭ

	 

	Сүмбэр уулыг утаагаар бүрхүүлж

	Сүн далайг цусаар бялхуулж

	Үй түмэн амьтныг хядсан

	Үхээрийн хар дайн дууслаа.

	 

	Дайн өнгөрөөд энх цаг

	Дахин ирэхийг бид горьдтол

	Америкийн Трумэн хямралыг тарьж

	Английн Черчиль дайныг даллав.

	 

	Хямрал энхжил харилцан тулалдаж

	Хядлага амьдрал эсэргүүцэн мөргөлдөхөд

	Хямрал хядлагыг Америк тэргүүлж

	Энхжил амьдралыг Москва тэргүүлэв.

	 

	Улаан одон Оросын Москва

	Ургах нарны гэрэлт найрамдал,

	Москва найрамдал та хоёулаа 

	Мөнх жаргалын голомт боллоо.

	 

	Эвдрэлийн цусан далайг хувилгаж

	Эвийн сүн далай болгох

	Энх тайвны мөнх хэрэгт 

	Эрэлхэг Монголын чармайт оролцсон.

	 

	Бүгдийн мөлжихийг доллар хүсэвч

	Бүгдээр найрамдахыг бид хүснэ.

	Их дайнд Америк бэлтгэвч

	Ирээдүйн заяаг бид шийдвэрлэнэ.

	 

	Энхрий хүүхдээ урт наслуулж

	Элэгсэг нөхдөө үүрд баярлуулж

	Эрх жаргалыг хүсэгч бүхэн

	Энх тайвны тугийг өргөгтүн!

	 

	Устгах, эвдэх, хямрах дайныг

	Урьдын түүх болгож үдье!

	Удаан жаргал, зузаан найрамдлыг

	Угийн хууль болгож угтъя!

	 

	1949.

	 


ЗӨВЛӨЛТИЙН АРД ТҮМЭНД ЗОРИУЛСАН ЕРӨӨЛ

	 

	Өргөн Монгол нутаг минь

	Өвс усаар гандвал

	Өтгөн сүрэг мал минь

	Өл хоолоор дутвал

	Өрнө умрын завсраас

	Өршөөлт салхи үлээж

	Өлзийт үүл гарч

	Өгөөмөр бороо орж

	Өнтэй цаг болоод

	Ангасан тал нутаг минь

	Амьдарч сэргэн цэцэглэнэ.

	Ард түмэн бидний 

	Жаргал цэнгэл ирнэ.

	Жаргалын ариун салхи 

	Баруун хойноос үлээдэг 

	Цэнгэлийн сайхан үүл

	Баруун хойноос ирдэг.

	Зөвлөлт орны жаргалын салхи

	Цэнгэлийн үүлний тунгалаг ус

	Монгол газрыг дэвтээн тэжээж

	Баярын цэцгийг ургуулж байна.

	 

	* * *

	 

	Ус гэдэг хүслийг хангагч

	Чандмань эрдэнийн шим мөн.

	Ус хаа байвал

	Ургамал тэнд байдаг.

	Ус хаа байвал

	Амьдрал тэнд байдаг.

	Усны дотор 

	Мөнхийн ус 

	Жаргалын рашаан байдаг гэж

	Урьдын үлгэрт гардаг.

	Мөнх жаргалын усыг

	Монголын ард түмэн

	Олон жилийн дотор

	Олж хүртэхийг оролдовч

	Мөнхийн усыг олоогүй

	Жаргалын рашааныг амсаагүй

	Харин түүний оронд

	Хар нулимснаас бүрэлдсэн

	Хамаг зовлонгийн угаадсыг

	Харц олон ард

	Ханатал ууж явлаа.

	“Амьд яваа хүн 

	Алтан аяганаас

	Ус ууна” гэж

	Ардын ярианд байдаг.

	Эрэлхэг Монголын ард

	Зовлонгийн далайг туулж

	Дарлалын давааг гэтэлж

	Элдэв тэмцлийн дундуур

	Энэ сайхан цагт

	Энх мэнд ирээд

	Элбэг цэнгэлийн үүсгэл

	Эрдэнийн алтан аяганаас

	Энх мөнхийн усыг 

	Эхийн сүү мэт балгаж

	Эсэн мэнд жаргаж байна.

	 

	* * *

	 

	Халх монгол бид нар

	Хал үзэн зүдэрч

	Халуун чулуу долоож

	Хаширч зовсон улс аа.

	Шашны эзэн шар гахай 

	Төрийн эзэн хар нохой 

	Гадаадын шунахай хөх чоно

	Гурвуул элбэж биднийг 

	Хумс савартаа атгаж

	Хурц соёондоо зууж

	Хөлс шүүсийг шахаж

	Хөнөөж дарлаж байсан.

	Бид эрдэмгүй толгой хоосон

	Зэвсэггүй гар хоосон

	Түшиггүй өнчин байсан.

	Хар санаат дайсан

	Халдаж эзлэхээр ирэхэд

	Хариулах чадлаар дутаж

	Хээр талд төөрсөн

	Сохор хүн шиг байлаа.

	Дайсантай биеэр тулж

	Дарах хүч дутахдаа

	Ард түмэн өөрөө

	Аливаа хүслээ илтэд гаргаж

	Аймшигт дайснаас илүү хүчтэй

	Ардын баатрыг зохиож

	Аялгуут үлгэрийг

	Ярьдаг байсан.

	Ард түмний ярьдаг

	Алдарт баатраас

	Авч заримыг дурдвал:

	Улс орноо худалдсан

	Урвагч Цотон ноён

	Хүүхдийн хэлийг сугалдаг

	Хорт Эрэгслэн лам 

	Хүний нүдийг ухдаг

	Хүүрийн хар хэрээ 

	Энэ гурвыг дарж

	Эр чадлаа гайхуулсан

	Арван зүгийн

	Арван хорын үндсийг тасалсан

	Ачит Гэсэр мэргэн баатар байна.

	Үхэлгүй мөнх

	Үргэлж хорин таван настай байдаг

	Үгүйрэлгүй энх

	Үүрт баян элбэг байдаг

	Ариун Бумбын орны

	Алдарт баатар Жангар байна.

	Өдөр эдэлсэн зовлонгоо

	Шөнө мартахын төлөө

	Өвлийн шөнийн уртад

	Өвгөн залуу бүгдээр

	Эр эмгүй ирж

	Эсгий гэртээ цуглаж

	Эрэлхэг баатрын үлгэрийг

	Эгшигт дуугаар ярина.

	“Агуу хүчит баатар нь

	Арван таван толгойтой

	Атигар хар мангасыг

	Алмас сүхээр цавчиж

	Аман хүзүүг мушгиж

	Алж бүр устгаад

	Ард олноо аварч

	Агуу ихээр жаргуулж

	Алтай Хангайн

	Арван гурван тохойг

	Адуу малаар бүрхүүлж

	Арынхаа адууг

	Ай гэж хурааж

	Өврийнхөө адууг 

	Үй гэж хурааж

	Өстнөө дарж

	Өргөн цолыг олоод

	Дайснаа дарж 

	Дархан цолыг олоод

	Амар сайхан жаргав” гээд

	Ардын үлгэр төгсөж

	Арьсан хөнжилдөө ороод

	Амсхийж унтана.

	Дараах өглөө нь босоход

	Дайсны сүрэг хэвээр

	Давтан гишгэсээр л байна.

	Дарлал зовлон хэвээрээ

	Ёолон гасалсаар л байна.

	 

	* * *

	 

	Сүрхий баатар эр

	Шөнийн зүүд шиг өнгөрч

	Үүрдийн аж амьдрал

	Зовлонтой хэвээр байтал

	Түмэн ардын хүслийн

	Их далай долгилж

	Түгээмэл олны хилэнгийн

	Их салхи шуурч

	Аварга дайчин нам

	Ардын дундаас төрөөд

	Хайрт өлгийд минь үүрлэсэн

	Хар эрээн могойг

	Хатан илдээр цавчиж

	Баясгалангийн нарыг халхалсан

	Бараан хар үүлийг

	Хувьсгалын салхиар хөөж

	Нар сар болсон

	Гэгээн засгийг байгуулж

	Навч цэцэг болсон

	Найртай амьдралыг зохиож

	Түмэн жилийн харанхуйг

	Түгээмэл гэрлээр гийгүүлэв.

	Саруул тал нутагт

	Сая болж өнгөрсөн

	Малчны өргөн хурал дээр

	Хоньчин өвгөн Жамцын

	Хэлсэн үгний дотроос

	Хэдийг энд дурдвал:

	“Дал гартал наслахдаа

	Олон юмыг үзэхдээ

	Буурал өвгөн болтлоо

	Улсын эрх баригчидтай

	Уулзаж явсан удаагүй.

	Уужим хөндийд тэнэж

	Уул талтай ярьж 

	Уймарч явтал, одоо

	Нам засгийн удирдагчид

	Намайг урьж авчраад

	Найртай ёсоор хүндэтгэж

	Нарийн чухал хэргээ

	Найдан зөвлөн ярьж байна.

	Энэ байдлаас үзвэл

	Эрхт монгол орны

	Эзэн нь бид мөн” гэжээ.

	Өчигдөр лам нарын зарц болж

	Уржигдар ноёдын боол болж

	Өнчрөн ядарч явсан

	Өлбөрөн зовж байсан

	Хоньчин бор хүү

	Тугалчин хар хүү

	Саальчин хүүхэн

	Тогоочин бүсгүй

	Өнөөдөр чөлөөт орны эзэн

	Хувьсгалт улсын удирдагч

	Эрх төгөлдөр малчин

	Эрдэм соёлын багш

	Байлдааны баатар болоод

	Багш Лениний номлолыг

	Баатар намын сургаалыг

	Баттайгаар судалж

	Баримттайгаар биелүүлж

	Эх орноо

	Урлалаар чимж

	Энх төрөө

	Эрдмээр тэтгэж

	Эрхэм хөдөлмөрөөр

	Улсаа мандуулж байна.

	 

	* * *

	 

	Олон түмэн монгол бид

	Одноос олон малаа

	Огторгуй мэт уужим талдаа бэлчээж

	Загас мэт олон сүргээ

	Далай мэт цэлгэр нутагтаа адуулж

	Залуу хөгшин бүгдээр жаргаж

	Хүн бүгд зуун намрыг үзэж

	Хүлэг бүрд мөнгөн хазаар тааруулж

	Үлгэрт гардаг жаргалыг

	Үнэн хэрэг дээр эдэлж

	Бага их бүгдээрээ

	Баярын магнай тэнийж байна.

	 

	* * *

	 

	Хайрт Зөвлөлт улсын

	Халуун сайхан тусламжаар

	Хамаг олон малаараа

	Хангай говийг бүрхүүлж

	Таван хошуу малаараа

	Тал нутгаа дүүргэе!

	Таван ханатай гэрээ

	Тараг айргаар бялхаая!

	Агуу тал нутагт минь

	Тариа жимс ургаж

	Атар сайхан нутгаасаа

	Алт, нүүрс авч байна.

	Эх болсон дэлхий минь

	Сүү болсон шимээ

	Элбэг дэлбэг өгч байна.

	Амьд бурхан алдартай

	Олноо өргөгдсөн цолтой

	Өнөөх төвд ламын

	Ардын олныг бөхийлгөж

	Адисалж байсан газар

	Агуу цагийг гэрчилсэн

	Ажлын комбинат байгуулжээ.

	Харанхуй байсан оронд

	Соёлын солонго татаж

	Хар нүдтэй хүүхдүүд

	Харандаа цаастай нөхөрлөв.

	Улаан хацартай охид

	Улсын сургуульд оров.

	Өн сайхан нутаг минь

	Өдөр шөнөгүй хөгжиж байна.

	Байгал далайг зорьсон

	Туул мөрний ус мэт

	Харгуй замд тохиолдсон

	Хад бартаа бүрийг

	Халшралгүй давж

	Улаан нарны гэрэлд

	Уужим дардан замаар

	Ухаант Лениний сургаалаар

	Удирдагч намын жолоодлогоор

	Урагш бид давшиж байна.

	 

	* * *

	 

	Ачит Зөвлөлт орны алдар

	Алтан нарны гэрэл мэт

	Арван зүгтээ цацарч

	Алтай их уулын

	Ар өврийг гийгүүлж

	Хангай их уулын

	Хажуу хөндийг гэрэлтүүлж

	Эсгий гэр бүрд нэвтэрч

	Эхнэр хүүхэд цөмд сонстож

	Эмгэн өвгөн бүгдэд бишрэгдэж

	Элгэн садны адил

	Эгнэгт дотно санагдах болжээ.

	Хайрт Зөвлөлт орны

	Халамжит олон нөхдийн

	Халуун зүрх

	Хамаг монголын зүрхтэй

	Хамт лугшиж байна.

	Жаргал зовлонг хамтатгасан

	Мах цусны барилдлагатай

	Зөвлөлт их орон

	Нэг талаас биднийг

	Тэтгэн дэмжиж байна.

	Нөгөө талаас биднийг

	Зандалчин мангас

	Хялайж хараад

	Занаж байна.

	Мангасын хар савар

	Манай хилд халдаад

	Баатар цэргийн сэлмэнд

	Баахан шантарч буцсан.

	Өнөө шарх нь эдгээгүй

	Өөр тийшээ тэмүүлж байна.

	Ховдог Гитлер тэргүүтэй

	Хорт мангас тэд нар

	Хоёул гурвуул нийлж

	Хомхой нохдоо турхирч

	Ховдог махчдаа дагуулж

	Хорвоогийн амьтныг

	Цусанд хутгаж

	Захаас нь залгиж

	Үзүүрээс нь үмхэж

	Зөвлөлтийн алтан ордыг

	Бузар балчиг болгож байна.

	Аюулт тэр мангасын

	Ангайх ам нь их боловч

	Залгих хоолой нь нарийхан.

	Хийсэн ялын хүндэд

	Залгисан бүлхний ихэд

	Зангиран хахаж

	Удахгүй сөнөж

	Түдэхгүй мөхнө.

	Хогийн шороо хийсэвч

	Хөх тэнгэр гутахгүй.

	Хортон дайсан халдавч

	Зөвлөлт улс дийлдэхгүй.

	Харин муусайн фашистууд

	Хатуу хэрмийг мөргөж

	Хар толгой нь хагарч

	Хас тэмдэг нь хугарч

	Хайх мөргүй сөнөж

	Харах бараагүй устана.

	 

	* * *

	 

	Холбоот улсын хүч

	Булгийн ус шиг ундарч байна.

	Хорт мангасын сүрэг

	Хувхай мод шиг ялзарч байна.

	Санаа муут яван хатна.

	Сарьсан багваахай наранд хатна.

	Муу юманд эцэс бий.

	Сайн юманд үр бий.

	Оросын ард түмэн

	Олон жилийн турш

	Омогт баатар алдартай

	Түмэн жилийн түүхтэй 

	Мянган жилийн цуутай

	Даравч дардайдаг

	Булавч бултайдаг.

	Мөчрийг хугалахад

	Үндэс нь үлдэнэ.

	Арван модыг сүхээр огтлоход

	Зуун мод газраас ургана.

	Зуун баатар өнөө сүйдэвч

	Мянган баатар ардаас төрнө.

	Мянга мянган баатрын манлай болж

	Түм түмэн ардын зүрхийг нэгтгэсэн

	Эв хамтын дайчин их нам

	Эрх жаргалын тугийг дээш өргөж

	Дайны долгион дундуур

	Авралын онгоцоор сэлж явна.

	 

	* * *

	 

	Баатар удамтай 

	Бадарсан хөгжилтэй

	Монголын ард түмэн

	Мохошгүй зоригтой

	Монгол Зөвлөлтийн ардууд

	Салшгүй холбоотой

	Эрх чөлөөний тугийн дор

	Эргэлтгүй жагсаж

	Нэг цуваа танкийг

	Нийт монголын ардууд

	Нэгдсэн шударга жагсаалд

	Нэмэр болгож явуулав.

	Бор зүрхний хилэнгээр бүтсэн

	Болд төмөр танкнууд

	Хамаг ардын хорслоор бүтсэн

	Хатан төмөр танкнууд

	Хүч түрэгчдийн

	Хүзүүг хянгардаж

	Омог ихтийн 

	Омрууг огтолж

	Цээлийн усыг цалгитал

	Цэгээн чулууг хагартал

	Харь дайсныг довтолж

	Хамх бут цохиж

	Хамаг ардын тэмцэлд

	Хань нэмэр болох болтугай!

	 

	* * *

	 

	Цаст цагаан уул шиг

	Бат хүчит

	Цэцэгт өргөн тал шиг

	Уужим ухаант

	Ильч Лениний шавь нар

	Их Зөвлөлтийн ардууд

	Арван тавны сар шиг мандаж

	Атар газрын цэцэг шиг дэлгэрч

	Атаат дайсныг

	Алган дотроо атгаж

	Өшөөт дайсныг

	Өвдөг доороо дарж

	Өнө үүрд жаргаж

	Амар мэнд байхын 

	Үүрдийн сайн ерөөлийг

	Үнэн зүрхний угаас

	Халуун сэтгэлийн төвөөс

	Өндөр дуугаар

	Өргөн дэвшүүлье.

	 

	1942-1956.

	 


ШИНЭ ЖИЛИЙН ЕРӨӨЛ

	 

	Харанхуй шөнө өнгөрч 

	Хар үүлт тэнгэр 

	Хаяанаасаа гэгээрэхэд

	Хараацай шувуу жиргэлдэн босож

	Халуун нарыг угтан баярлахын адил 

	Хамаг амьтныг жихүүцүүлэх 

	Хахир хүйтний улирал өнгөрч 

	Халамжит сайхан цагийн эх 

	Хаврын урь ороход 

	Хамаг олон монголчууд

	Халуун элгэн бүгдээр нийлж 

	Ханашгүй баярлан цэнгэх 

	Халшгүй заншил болсон учраа

	Өнөр олон малчин ард 

	Өглөө эрт босоцгоож

	Өрөм цагааныхаа дээжээр

	Өрх үүдээ мялааж

	Өм ганзагаа нээсний дараа

	Өсвөрийн залуучууд яаралдаж 

	Өөдөө сөргөө хөлхөн үймэлдэж 

	Өвгөд ах нартаа очиж золгохоор 

	Өнгөтэй торгон хувцсаа өмсөж

	Агсам хурдан мориндоо мордож 

	Ам мэдэн давхилдсаар 

	Аз хийморио дэлгэрүүлсээр

	Айлаас айлд хүрч

	Арай тогтоон буухад 

	Алт сувд эдэлсэн

	Авгай хүүхнүүд угтаж 

	Амар мэндийг эрж 

	Алтан хаалгаа нээж 

	Ариун гэртээ оруулна.

	Бууж золгохоор ирсэн 

	Булга торгон хувцастай залуусыг

	Буурал эмгэд өвгөд угтан авч

	Булцгар улаан хацрыг илбэн үнсэж

	Буянтай жаргалтай явахыг ерөөж 

	Амт шим бүрдсэн

	Ариун идээгээ барьж 

	Рашааны чанар төгссөн

	Айраг сархдаа хундагалж

	Амсаж уухын хэрд

	Даага далантай 

	Бяруу булчинтай

	Онд мэнд сайн орж

	Олон даяар жаргаж байхыг

	Осолгүй лавлан хэлэлцэж

	Өлзий жаргалт одоогийн цагийг 

	Өнгөрсөн зовлонт хар өдрүүдтэй

	Өвгөд залуус харшуулан ярихад

	Өнөөдрийн дэлхий дахины байдал

	Өмөг Зөвлөлт улсын хийж байгаа дайн

	Өөрийн эрхгүй сэтгэл дотор төрнө.

	Орхон мөрний усан дээр

	Гялалзаж байгаа цасыг харахад

	Днепр мөрний мөсөн дээр 

	Улайж байгаа цусны дусал 

	Ард бүхний сэтгэлд 

	Аргагүй дурсагдан орно.

	Өнө эртний цагаас аваад

	Өр зүрхний нөхөр болсон

	Оросын баатар ах нар минь

	Олиггүй муу фашистуудтай 

	Онц гойд зоригийг гаргаж 

	Огт халшралгүй тэмцсээр

	Оргүй болтол устгах цаг

	Ойрхон ирж явахад

	Олон монгол бид нар

	Оновчтой тусламж бэлгээ

	Осолдохгүй хүргэсээр байхыг

	Онц болгон тэмдэглэж 

	Барьсан хундагаа өргөж

	Баярын ерөөлийг хүргэнэ.

	Балмад бузар дайсныг 

	Фашистын хар мангасыг

	Баллан хядаж яваа

	Баатар улаан цэргийн сүр хүчин мандаж

	Баярт ялалтад бүр мөсөн хүргэхийг ерөөнө.

	Өвлийн хүйтэн өнгөрч 

	Өнтэй хаврыг ирэхэд 

	Өдрийн хэмжээ уртдаж 

	Гэрлийн хүч нэмэгдэж 

	Шөнийн хэмжээ богиносож 

	Харанхуйн хүч хомстохын адил

	Ирж байгаа шинэ жилд

	Шударга хүн төрөлхтний 

	Гэрэлт тэмцлийн хүч нэмэгдэж 

	Фашистын харанхуй хар ёс

	Түргэн сөнөхийг ерөөнө.

	Алтан гэрэлт Зөвлөлт орны тэргүүлсэн

	Амар жимэр амьдрахыг хүсэгч

	Ард улс бүхнийг нэгтгэсэн

	Ариун шударга тэмцлийн 

	Гэгээн гэрэл бадарч

	Асар харанхуй ертөнцийг

	Гийгүүлж төвшитгөх болтугай!

	Ах Зөвлөлт орны ачаар 

	Ардын өршөөлт засгийн хүчээр 

	Ачит мэргэн намынхаа жолоодлогоор 

	Алтан дэлхийн баялаг шимээр

	Амар мэнд амьдарч байгаа

	Ард олон монголчууд бидний

	Ашдын жаргал үүрд мөнхжиж

	Айх аюулгүй жаргаж

	Алдах гарзгүй баяжиж

	Саасан нь савандаа дүүрч

	Санасан нь туйлдаа хүрч

	Үхэшгүй мөнх насалж

	Үгүйршгүй баян болж

	Буян заяа нь будаа мэт арвижиж 

	Адгуус мал нь арвай мэт үржиж 

	Алтай Хангайг бүрхэн өсөж

	Атар талыг нөмрөн бэлчиж

	Араараа дүүрэн 

	Ай түмэн малтай болж 

	Өврөөрөө дүүрэн 

	Үй түмэн малтай болж 

	Элгэнээрээ энх мэнд

	Төрлөөрөө төвшин энх

	Сайхан жаргаж явахын

	Сайн ерөөлийг саатуулан айлтгая!

	 

	1944-1956.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

